
ЗАХИДАЛ 107

	 

	ДЭЛХИЙН НЭГДҮГЭЭР ДАЙНЫ ӨМНӨХ ЗУУН ЖИЛ

	 

	1932 оны арван нэгдүгээр сарын 22

	 

	Наполеон 1814 онд унасан билээ. Дараа жил нь тэр Эльбагаас буцан ирж, дахин ялагдсан боловч түүний тогтоосон систем нэгэнт 1814 онд унажээ. Түүнээс хойш яг зуун жилийн дараа, 1914 онд бараг дэлхий дахиныг хамран дөрвөн жил аймшигтай их гарз хохирол гамшиг зовлон учруулсан Их дайн эхэлсэн юм. Түүний өмнөх зуун жилийн байдлыг бид арай дэлгэрэнгүй авч үзвэл зохилтой. Би сүүлчийнхээ захидалд тэр зууны эхэнд дэлхий дахин ямар байсныг чамд барагцаалан төсөөлүүлэхийг хичээсэн билээ. Янз бүрийн оронд болж байсан тус тус үйл явдлыг ярихын өмнө тэр зууныг бүхэлд нь нэг базаж үзвэл зохимжтой болов уу гэж бодож байна. Тийм арга бол энэ зуунд болсон үйл явдлын хөгжлийн гол гол чиг хандлагыг арай үнэн зөв төсөөлж, зөвхөн захын ганц нэг модыг төдийгүй бүхэл ой шугуй бүгдийг олж харах боломжтой болно гэж бодож байна.

	1814 ба 1914 оны хоорондох энэ зуун жил ихэнхдээ арван есдүгээр зуунд хамаарагдаж байгаа нь чамд тодорхой. Тиймээс энэ нь хэдийгээр яг хөдөлшгүй биш боловч түүнийг бид арван есдүгээр зуун л гэж үзэж ярьж болох юм.

	Арван есдүгээр зуун бидний ургуулан бодох сэтгэлгээг гижигдэн хөгжөөж байнам. Харин түүнийг судална гэдэг хялбар биш ээ. Энэ бол асар том дэлгэмэл дэлгэц, агуу их зураг бөгөөд энэ зуун бидэнд дэндүү ойр болохоор урьдах бух зууны дур төрхийг бодвол тэр чигээрээ бидэнд илт мэт санагдаж болох юм. Харин түүнийг холбож нэхсэн мянга мянган утасны орооцолдоог тайлах гэж оролдоод үзэхийн цагт түүний цар хүрээ, нарийн төвөгтэй нь биднийг даруй тэвдүүлэхэд хүргэнэ.

	Энэ бол техникийн салбарт гайхам их дэвшил гарч, аж үйлдвэрийн хувьсгалыг дагалдан техник хувьсгал болж хүний аж төрөлд машин улам улам их үүрэг гүйцэтгэх болсон зуун юм. Урьд нь хүний хийдэг олон зүйлийг машин техник хийх болж, хүний хүнд хөдөлмөрийг хөнгөвчилж, хүнд хэрэгтэй эд баялгийг бүтээн үйлдвэрлэх болсон байна. Үүнд шинжлэх ухаан том үүрэг гүйцэтгэж, ачаа тээш зөөх, хүний аялах зорчих нь улам улам түргэсжээ. Төмөр зам бий болж сүйх тэргийг шахан гаргаад дарвуулт хөлөг онгоцны оронд уурын хөдөлгүүрт хөлөг онгоц гарч дараа нь тивээс тивд хурдан бөгөөд тогтмол аялал хийх аварга том тэнгисийн хөлөг онгоцнууд бий болжээ. Уг зууны эцсээр автомашин бий болж, моторт тэрэг газар сайгүй дэлгэрэх болов. Тэгээд нисэх онгоц бий болжээ. Хүн бас шинэ гайхамшигт хүч болсон цахилгааныг ашиглаж, хянаж жолоодож сурсан ба телеграф, телефон харилцаа бий боллоо. Энэ бүхэн нь дэлхий ертөнцийг ихэд өөрчлөн хувьсгасан байна. Зам харилцааны хэрэгсэл хөгжихийн хэрээр хүмүүс асар хурдан аялан жуулчлах болж, газар дэлхий маань давчуу, жаахан ч юм шиг санагдах болжээ. Бид эдүгээ энэ бүхэнд дасчихсан болохоор түүнийг нэг их бодож үздэггүй байна. Гэвч тэр бүх шинэчлэл, өөрчлөлт манай дэлхий дээр саяхан, ердөө л сүүлчийн зуун жилийн дотор болсон явдал юм.

	Энэ бол нэг ёсондоо Европын нарийвчилбал Өрнөд Европын, нэн ялангуяа Английн зуун байжээ. Аж үйлдвэр ба техникийн хувьсгал чухамхүү европт эхлэн хөгжиж, тэгснээр Өрнөд Европ урагшаа ихэд цойлон гарах боломж олжээ. Тэнгист болон аж үйлдвэрийн үйлдвэрлэлээр Англи ноёрхож байсан боловч өрнөд Европын бусад орон яваандаа түүнийг гүйцэн иржээ. Тийнхүү техникийн соёл иргэншлийн эрин үе эхэлснээр Америкийн Нэгдсэн Улс бас урагш тэмүүлэн гарч, төмөр зам тэднийг Өрнөд тийш Номхон Далайд хүргэн, асар том тэр орон нэгдмэл үндэстэн болон хувирчээ. Америкууд Европ болон дэлхийн бусад хэсэгт болж байгаа үйл явдалд санаа зовохоосоо илүү өөрийн дотоодын асуудлууд, нутаг дэвсгэрээ өргөтгөн тэлэх асуудалд илүү их анхаарч байжээ. Гэвч тэд Европын зүгээс саад учруулах гэсэн аливаа оролдлогыг таслан зогсоож чадах хүчтэй байсан юм. Сүүлчийнхээ бичсэн захидалд дурдсан Монрогийн номлол Европын ховдог шунахай санаархлаас Өмнөд Америкийн бүгд найрамдах улсуудыг хамгаалж байлаа. Тэдгээр улсыг Испани, Португалиас гаралтай хүмүүс анх үндэслэн байгуулсан учраас латин америкийн улсууд гэдэг юм. Энэ хоёр орны ард түмнийг мөн Итали, Францын нэгэн адил латин (роман) үндэстэн гэж нэрлэдэг билээ. Умард Европын орнууд бол герман гаралтай бөгөөд Английн хүн ам германчуудын англи˗саксон угсааныхан юм. Америкийн Нэгдсэн Улсын ард түмэн Англи˗саксон гэр бүлийнхнээс гаралтай юм, тэгэхдээ тэр үеэс хойш тэнд олон янзын үндэстэн дүрвэн очсон нь мэдээж билээ.

	Дэлхийн бусад хэсгийн улсууд аж үйлдвэр, техникийн хөгжлийн талаар хоцрогдож, Өрнөдийн шинэ техникийн соёл иргэншилтэй өрсөлдөж чадахгүй байжээ. Европ дахины машинт шинэ аж үйлдвэр хуучин гэрийн үйлдвэрлэлийг бодвол таваарыг илүү хурдан, асар их хэмжээгээр үйлдвэрлэх болжээ. Тэгэхдээ таваарыг үйлдвэрлэхийн тулд түүхий эд нэн хэрэгтэй болж, шаардагдах олон төрлийн түүхий эдийг Өрнөд Европоос олох аргагүй байжээ, бас үйлдвэрлэсэн таваараа худалдах хэрэгтэй, түүнд нь зах зээл шаардагджээ. Тэгээд түүхий эдээр хангаж, үйлдвэрлэсэн таваарыг нь худалдан авах улс орныг Өрнөд Европ хайж олох хэрэгтэй болжээ. Гэтэл Ази, Африк хүч сул байсан тул тэдэн рүү Европ араатан мэт дайрчээ. Аж үйлдвэр болон тэнгисийн хүчин чадлын давамгайллаар Англи колонийн эзэнт гүрэн байгуулах өрсөлдөөнд төвөггүй тэргүүн байранд гарчээ.

	Европт хамгийн их хэрэгцээтэй халуун ногоо бусад зүйлийг худалдан авахын тулд европчууд анх удаа Энэтхэг ба Алс Дорнодод хүрэлцэн очиж байсныг чи санаж байгаа байх. Ингэж Дорнодын таваар Европ руу явж, Дорнодод гар нэхэх машинаар хийсэн олон нэхмэл эдлэл Өрнөд рүү явж байжээ. Гэтэл одоо машин хөгжсөнөөр уг үйл явц урвуугаар эргэжээ. Өрнөд Европын илүү хямд таваар Дорно зүг цутган ирж, английн таваарыг гүйлгээтэй байлгахын тулд Дорнод˗Энэтхэгийн кампани Энэтхэгийн гэрийн аж үйлдвэрийг зориуд санаатай устгажээ.

	Европ аварга том Азийн нуруун дээр сандайлан суужээ. Умар зүг Азийг нэлэнхийд нь хиллэсэн нутагтай Оросын эзэнт улс оршино. Өмнөдөд нь хамгийн том шагнал болох Энэтхэгт Англи бүрэн ноёрхлоо тогтоожээ. Өрнө талд нь Туркийн эзэнт улс хэсэглэн хуваагдсан ба Туркийг «Европын бэртэнгэ газар» гэж ярьдаг байжээ. Нэрийн төдий тусгаар тогтносон улс гэгдэж байсан Перс бүхэлдээ Англи, Оросын эрхшээлд байжээ. Бяцхан Сиамаас бусад Бирм, Энэтхэг˗Хятадын хойг, Малай, Ява, Суматра, Борнео, Филиппин зэрэг Зүүн˗Өмнөд Азийг нэлэнхийд нь Европ залгисан байжээ. Европын гүрнүүд Алс Дорнодод Хятадыг ноцон хүчээр шахалт үзүүлж дараа дараалан буулт хийлгэсээр байжээ. Гагцхүү Япон чийрэг зогсож Европтой ач тач үзэлцэж зожгирохыг больж, шинэ нөхцөлд нэн овсгоолог хурдан зохицож чаджээ.

	Египетийг эс тооцвол Африк хамгийн их хоцрогдсон газар байжээ. Африк Европт зохистой хариу эсэргүүцэл үзүүлж чадаагүй учраас европын гүрнүүд эзэнт улс байгуулах гэж улайран өрсөлдөж, Африкт довтлон тэр асар том тивийг хувааж авчээ. Египет улс Энэтхэг орох замд байх учраас Англи түүнийг эзлэн авч, тэр үеэс хойш британи Энэтхэгийг ямагт ноёрхолдоо барьж байх бодлого явуулжээ. 1869 онд Суэцийн сувгийг нээснээр Европоос Энэтхэг орох зам үлэмж дөтөлсөн хийгээд бас Египет улс уг сувгаар хөлөг онгоц өнгөрүүлж, Энэтхэг орох усан замд хяналт тавьж чадах болсон учраас Египет нь Англид улам ч их ач холбогдолтой болсон байна.

	Тийнхүү техникийн хувьсгалын үр дүнд капиталист соёл иргэншил дэлхий дахинаа түгэн дэлгэрч, Европ газар сайгүй ноёрхох болжээ. Капитализм империализмд дэвшиж байлаа. Тийм учраас энэ зууныг империализмын зуун гэж ч нэрлэж болох билээ. Гэвч эзэнт улсуудын энэ шинэ эрин үе нь Ром, Хятад, Энэтхэг, араб, ба монголчууд зэрэг эртний эзэнт улсуудаас ихээхэн ялгаатай байлаа. Түүхий эд, зах зээл хомхойрон хөөцөлдөгч шинэ маягийн эзэнт улсууд бий болжээ. Шинэ үеийн империализм бол шинээр үүссэн аж үйлдвэрийн төрүүлсэн үр байлаа. «Туг дагаж худалдаа» гэж ярьдаг боловч Библи судрыг туг дагах явдал их болжээ. Шашин, шинжлэх ухаан, эх орноо хайрлан үзэх энэ бүхэн цөм аж үйлдвэрээр хоцрогдсон сул дорой ард түмний газар нутгийг мөлжин тонох, ТОМ машин өмчлөгчид, үйлдвэрийн хаадыг улам бур баяжуулахын төлөө нэг л эрх ашгийн золиос болсон байна. Ариун үнэн, өршөөл хайрын эрэл нэрээр алсын замд гарсан загалмайтны төлөөлөгчид эзэнт улсынхаа толгойн сэргийлэх болж хувирах нь ердийн үзэгдэл болж, хэрэв тэдэнд золгүй явдал учирвал эзэн орон нь түүнийг бусдын нутгийг булаан эзлэх, эрх дархаа тулган хүлээлгэх хөөрхөн шалтаг болгодог байжээ.

	Аж үйлдвэрийн капиталист ёсны зохион байгуулалт ба соёл иргэншил нь зайлшгүй империализмд хүргэжээ. Капитализм үндсэрхэх үзлийн сэтгэлгээг хүчтэй болгосон утгаар нь энэ зууныг бас үндсэрхэх үзлийн зуун ч гэж хэлж болох билээ. Тэрхүү үндсэрхэх үзэл нь зөвхөн эх орондоо хайртай байхаар төдийгүй, бусад бүх орныг үзэн ядах явдлаар илэрч байлаа. Тийнхүү өөрийн атга газрыг өргөмжлөн магтаж, бусдын нутгийг доромжлон үзэх болсон нь зайлшгүй янз бүрийн орнуудын хооронд зөрчил маргаан гарч, хүндрэл учруулахын үр уршгийг тарьжээ. Европын янз бүрийн орнуудын хоорондын аж үйлдвэрийн өрсөлдөөн, империалист уралдаан нь байдлыг улам хурцатгажээ. 1814˗1815 онд Венийн их хурлаар шийдэж тогтоосон европын орнуудын хил хязгаар байдлыг сэдрээх бас нэг хүчин зүйл болсон юм. Тэр шийдвэр ёсоор зарим үндэстнийг хүчээр харь улсын мэдэлд захируулсан байжээ. Польш (биеэ даасан) үндэстний хувьд газрын зургаас арчигджээ. Австри˗Венгер бие биедээ илт дургүй, янз бүрийн ард түмнийг нэгтгэсэн өөдөс зүймэл эзэнт улс болсон байлаа. Европын зүүн өмнөд дэх Туркийн эзэнт улсын бүрэлдэхүүнд Балканы хойгийн турк биш угсааны ард түмнийг оруулжээ. Италийг олон жижиг улс болгон хувааж, бас зарим хэсэг нь Австрийн захиргаанд байжээ. Дайн ба хувьсгалын замаар Европын тэрхүү газрын зургийг өөрчлөх гэсэн оролдлого нэг бус удаа гарчээ. Венийн их хурлын шийдвэрийн дараахан гарсан зарим тийм явдлыг би үүний өмнө захидалд дурдсан билээ. Энэ зууны хоёрдугаар хагаст Итали улс умард дахь австрийн дарлал, улс орныхоо төв хэсэг дэх Ромын папын ноёрхлыг таягдан зайлуулж, нэгдмэл үндэстэн болж чаджээ. Энэ явдал Герман Пруссээр толгойлуулан нэгдсэний дараахан болжээ. Франц улс Германд ялагдан доромжлуулж, хил орчмынхоо Эльзас, Лотаринг хоёр мужаа алдаж, тэр өдрөөс хойш хариугаа авахын мөрөөсөлд автжээ.

	Тавин жил өнгөрөхтэй үгүйтэй байхад хариугаа авах гэсэн цуст, аймшигт хядалцаан дэгджээ.

	Англи улс европын бусад орнуудаас олон талаар түрүүлж чадсан цорын ганц орон байлаа. Бүх олз омгийг гартаа авсны хувьд Англи бүх юман дээр голлох байр суурь эзлэх болжээ. Энэтхэг орон эзэнт улсын шинэ маягийн эзэгнэлийн үлгэр жишээ болж, баялаг уудам их нутагтай энэ орныг дарлан мөлжсөөр Англи руу алт зогсоо зайгүй урсан орж байлаа. Энэтхэг дэх Английн эзэмшил нь эзэнт улс байгуулах гэсэн бусад орнуудын атаа жөтөөг хөдөлгөж байлаа. Тэд энэтхэгийн маягаар бусад газар эзэнт улс байгуулахыг эрмэлзэх болжээ. Францууд энэ талаар зарим амжилт олж, германчууд дэндүү оройтож хөдөлсөн тул сул газар төдий л үгүй болсон байжээ. Тийнхүү Европын «их гүрнүүд» улам их нутаг дэвсгэрийг булаан залгихыг эрмэлзэн түүнээс хоорондоо мөргөлдөх болсон учир дэлхий дахинаа улс төрийн байдал түгшүүртэй болж иржээ. Орос орон Дундад Азийн зүгээс Энэтхэг дэх английн эзэмшилд аюул учруулах байдалтай байсан учир ялангуяа Англи, Оросын хооронд байнга эвдрэлцээн болж байжээ. Тийм учраас Англи Оросын төлөвлөгөөг нураахыг ямагт хичээх болсон байна. Зууны дунд үеэр Оросууд Туркийг ялж, Константинополийг эзлэн авахыг санаархахад Англи Туркуудийн талд орж, Оросыг ухраахад хүргэжээ. Англи, Туркт хайртайдаа тэр биш, харин Оросоос айж Энэтхэгийг алдчих вий гэж болгоомжилсондоо чингэжээ.

	Герман, Франц Америкийн Нэгдсэн улс яваандаа английг гүйцэж ирсэн учир английн аж үйлдвэрийн давуу нь улам л багасжээ. Зууны эцэс тийш байдал эгзэгтэй болон эргэж байлаа. Европын нэр сүр нь түмэн газар түрхэрсэн их гүрнүүдийн хувьд дэлхий ертөнц дэндүү уйтай явцуу мэт байжээ. Орон тус бүр бусдаасаа айн гирвэшиж, үзэн ядаж, атаархаж түүнээсээ болж армийнхаа тоог нэмэгдүүлж, байлдааны хөлөг онгоцыг олшруулан, эвдэн сүйтгэх элдэв зэвсэгтэй болохыг махран хөөцөлджээ. Бусад орны эсрэг тэмцэхийн тул зарим орон хоорондоо холбоо байгуулж, эцсийн эцэст Европт өөд өөдөөсөө сөрөн зогссон Холбооны хоёр систем бий болгоход хүргэжээ. Тэр нь нэг талаас Англи улс нууцгай оролцсон Францаар толгойлуулсан холбоо, нөгөө талаас Германаар толгойлуулсан холбоо байлаа. Европ тив зэвсэглэсэн хуаран болж гүйцжээ. Аж үйлдвэр, худалдаа,

	зэвсэглэлийн талаар өрсөлдөх явдал улам бүр хэмжээ цадигаас халин байлаа. Үүний хамт Өрнөдийн орон тус бүрийн дотор олон түмнийг төөрөлдүүлэх хөрш орны ард түмнийг үзэн ядах үзэл шингээх тэгснээрээ тэднийг дайнд бэлэн байлгах зорилго бүхий үндсэрхэх үзэл санааг дэвэргэх болжээ.

	Тийнхүү Европт харалган явцуу үндсэрхэх үзэл ноёрхож эхэлжээ. Харилцаа холбоог улам хурдасгаж янз бүрийн орныг хооронд нь ойртуулан хүмүүс аялан явах нь улам ихэссэн үед тэгж байдаг нь нэн хачирхалтай юм шүү. Уг нь хүмүүс хөрш улс орныг улам сайн мэддэг болохын хэрээр тэдний хоцрогдсон үхширмэл үзэл зөөлөрч, явцуу үзэл санаа нь илүү өргөн талбиун болох ёстой шүү дээ. Зарим талаар чингэсэн нь эргэлзээгүй боловч шинэ аж үйлдвэрийн капиталист нийгмийн бүтэц нь бүхэлдээ үндэснүүдийн хооронд, ангиудын хооронд, хүний хооронд маргалдан сөргөлдөхийн үрийг тарьж байлаа.

	Дорно зүгт ч бас үндсэрхэх үзэл дэлгэрчээ. Тэр нь улс орны нь эзэгнэн, дарлан мөлжиж буй гадаадынхныг эсэргүүцэх хэлбэрээр гарч ирж байлаа. Эхний үед өөрсдийнх нь эрх дархад аюул учруулна гэж үзсэн феодал ангийнхны дээд хэсгийн үлдэгдэл дорнодын орнуудад байсан гадаадынхны ноёрхлыг эсэргүүцэн тэмцэж байлаа. Тэд амжилт олж чадаагүй, олох ч үгүй байлаа. Дараа нь шашнаар халхавчилсан шинэ маягийн үндсэрхэх үзэл гарч иржээ. Яваандаа тэрхүү шашны маягийн өнгө аяс нь арилж, өрнөдийн маягийн үндсэрхэх үзэл бий болжээ. Гадаадынхны ноёрхлоос зайлсхийн байсан Японд хагас феодалын маягийн үндсэрхэх үзлийг ихэд хөхүүлэн дэмжжээ.

	Ази эхний өдрөөс нь эхлэн европынхны түрэмгийллийг эсэргүүцсэн боловч европын армиуд асар хүчтэй, шинэ сайн зэвсэгтэй болохыг мэдмэгцээ уг эсэргүүцэл нь сулрахад хүрчээ. Европт болсон шинжлэх ухаан, техникийн дэвшлийн хөгжил европын армиудыг тэр үеийн Дорно дахиныхнаас хамаагүй илүү хүчтэй арми болгон хувиргасан байлаа. Дорнодын орнууд тэр хүчний өмнө арчаагүй болж, гайхаш тасран хорсож өвдөг сөгдсөн ажээ. Дорно дахин оюун санааны тал, Өрнө дахин материаллаг талыг баримталдаг гэж ярилцдаг. Гэвч энэ бол төөрөлдүүлсэн явдал мөн. Европ түрэмгийлж эхэлсэн үеийн (арван найм, арван есдүгээр зууны үе) Дорно, Өрнөдийн хоорондын жинхэнэ ялгаа нь Дорно дахин дундад эртний байдалд Өрнөд дахин аж үйлдвэр, техникийн дэвшлийн шатанд орсон байсанд оршино. Энэтхэг болон дорно зүгийн бусад орон эхний үед Өрнөдийн зөвхөн цэргийн сүр хүчинд төдийгүй, түүний шинжлэх ухаан техникийн дэвшилд гайхан тулгамджээ. Энэ бүхэн нийлээд цэрэг, техникийн талаар бид яаж ч чадахгүй хүчин мөхөс юм байна гэсэн сэтгэгдэлд автсан байлаа. Тэглээ ч гэсэн үндсэрхэх үзэл дэлгэрсээр гадаадын түрэмгийллийг эсэргүүцэж, гадаадынхныг хөөн зайлуулах гэсэн эрмэлзэл өссөөр байлаа. Хорьдугаар зууны эхээр Азийнхны оюун санаанд ихээхэн нөлөөлсөн нэгэн үйл явдал болсон нь Япон хаант Орост цохилт өгсөн явдал байлаа. Бяцхан Япон улс хамгийн том, хамгийн хүчирхэг улсын нэгэнд цохилт өгч чадсан нь олон хүнд гайхал төрүүлж, тэр нь Азийн хувьд нэн таатай хэрэг болжээ. Тэр үед Японыг өрнөдийн түрэмгийллийн эсрэг тулалдагч Азийн төлөөлөгч хэмээн үзэх явдал Дорно дахинд ихэд дэлгэрч байжээ. Гэвч Япон Азийн тийм төлөөлөгч биш бөгөөд европын аль ч гүрний нэгэн адил өөрийнхөө л төлөө тулалдсан нь мэдээж билээ. Япончууд яллаа гэсэн мэдээ сонсоод би сэтгэл ихэд догдлон байснаа сайн санаж байна. Би тэгэхэд одоогийн чиний дайны л настай байсан даа.

	Тийнхүү Өрнөдийн империализмын түрэмгийлэл улам хүчтэй болох тутам, түүнийг эсэргүүцсэн Дорно дахины үндсэрхэх үзэл бас улам хүчтэй болж байлаа. Өрнө зүгт арабын орнуудаас эхлээд Алс Дорнодод монгол угсааны үндэстнүүд хүртэл Ази даяар үндэсний хөдөлгөөн дэлгэрч эхэлжээ. Эхний үед тэд ягуухан, болгоомжлонгуй байснаа дараа нь улам хурц шаардлага тавих болсон байна. Энэтхэгт Үндэсний конгресс байгуулагдан хөгжиж эхэлж байлаа. Ази дахин босож эхэлжээ.

	Арван есдүгээр зууны талаар бидний ярих зүйл дуусах болоогүй байна. Гэвч захидал маань дэндүү урт болсон тул энэ удаа ингэсхийгээд цэглэе.

	79. Европ Дорнод Азийг эзэлж эхэлсэн нь

	80. Хятад орон энх амгалан цэцэглэн хөгжиж байсан үе

	81. Япон хаалгаа хаасан нь

	82. Европ дахины самуун үе

	83. Сэргэн мандалт

	84. Протестантуудын бослого, тариачны дайн

	85. Арван зургаа, арван долдугаар зууны үеийн европын хэмжээгүй эрхт ёс

	86. Эрх чөлөөний төлөө Нидерландчуудын тэмцэл

	87. Англи хаанаа цаазалсан нь

	88. Бабур

	89. Акбар

	90. Энэтхэгийн моголуудын эзэнт гүрэн унаж мөхсөн нь

	91. Сикхи ба маратхи нар

	92. Англичууд энэтхэг дэх өрсөлдөгчдөө дийлсэн нь

	93. Хятад дахь манжийн их эзэн хаан

	94. Хятадын эзэн хаанаас английн эзэн хаанд илгээсэн захидал

	95. Арван наймдугаар зууны европ дахь үзэл санааны тэмцэл

	96. Европ тив их өөрчлөлтийн өмнө

	97. Асар том машин бий болсон нь

	98. Англид аж үйлдвэрийн хувьсгал эхэлсэн нь

	99. Америк Англиас тусгаарласан нь

	100. Бастилийн уналт

	101. Францын хувьсгал

	102. Хувьсгал ба хувьсгалын эсэргүү явдал

	103. Засгийн газруудын замнал

	104. Наполеон

	105. Наполеоны тухай дахин өгүүлэх нь

	106. Дэлхий ертөнцийн байдал

	107. Дэлхийн нэгдүгээр дайны өмнөх зуун жил

	108. Арван есдүгээр зуун, үргэлжлэл

	109. Энэтхэгт гарсан дайн ба бослогууд

	110. Энэтхэгийн гар урчууд үгүйрэн хоосорсон нь

	111. Энэтхэгийн тосгон, тариачид, газрын эзэд

	112. Британи энэтхэгийг яаж захирч байсан бэ?

	113. Энэтхэг сэрж эхэлсэн нь

	114. Англи хятадад хүчээр хар тамхи нэвтрүүлсэн нь

	115. Хятад орон хүнд байдалд

	116. Япон урагш тэмүүлсэн нь

	117. Япон Орост цохилт өгсөн нь

	118. Хятад бүгд найрамдах засагт улс болсон нь

	119. Энэтхэг˗хятадын хойг ба дорнод энэтхэг

	120. Бас нэгэн шинэ жилийн өдөр

	121. Филиппин ба Америкийн Нэгдсэн Улс

	122. Гурван тивийн уулзвар газарт

	123. Өнгөрсөн түүхийг эргэж нэг саная

	124. Ираны эртний уламжлалын бат үндэс

	125. Перс дэх империализм ба үндэсний үзэл

	126. Ер нь хувьсгалын тухай, түүнээс европт болсон 1848 оны хувьсгалын тухай

	127. Итали нэгдсэн, эрх чөлөөт үндэстэн болсон нь

	128. Герман улс байгуулагдсан нь

	129. Зарим нэрт зохиолчид

	130. Дарвин ба шинжлэх ухааны ялалт

	131. Ардчиллын амжилт

	132. Социализмын үүсэл

	133. Карл Маркс ба ажилчны байгууллагын хөгжилт

	134. Марксизм

	135. Англи дахь Викторианы үе

	136. Англи дэлхийн мөнгө хүүлэгч болон хувирсан нь

	137. Америк дахь иргэний дайн

	138. Америкийн үл үзэгдэх эзэнт гүрэн

	139. Ирланди, Англи хоёрын долоон зуун жилийн дайн

	140. Ирландын гормуль ба шин фейн

	141. Англи египетийг булаан эзэлж, эзэмшил болгосоор буй нь

	142. Түрэг «европын эмгэгтэй хүн» болон хувирсан нь

	143. Орос орон хаант засгийн эрхшээлд

	144. Оросын 1905 оны ялагдсан хувьсгал

	145. Зууны төгсгөл

	146. Дэлхийн дайн эхэлсэн нь

	147. Энэтхэг орон дайны өмнөх үед

	148. 1914—1918 оны дайн

	149. Дайны явц

